Darlleniadau Dramatig

Stori’r tenantiaid
Mathew 21: 33-46
Llefarydd
Gwrandwch ar stori arall: 
Iesu
Roedd rhyw ddyn a thir ganddo wedi plannu gwinllan. Cododd ffens o'i chwmpas, cloddio lle i wasgu’r sudd o’r grawnwin ac adeiladu tŵr i'w gwylio. Yna gosododd y winllan ar rent i rhyw ffermwyr cyn mynd i ffwrdd ar daith bell. Pan oedd hi’n dymor casglu'r grawnwin, anfonodd weision at y tenantiaid i nôl ei siâr o’r ffrwyth. Ond dyma'r tenantiaid yn gafael yn y gweision, ac yn ymosod ar un, lladd un arall, a llabyddio un arall gyda cherrig. Felly dyma’r dyn yn anfon gweision eraill, mwy ohonyn nhw y tro yma, ond dyma'r tenantiaid yn gwneud yr un peth i'r rheiny. Yn y diwedd dyma'r dyn yn anfon ei fab atyn nhw. 

Dyn
Byddan nhw’n parchu fy mab i,

Iesu
Ond pan welodd y tenantiaid y mab, dyma nhw'n dweud wrth ei gilydd: 

Tenant 1
Hwn sy’n mynd i etifeddu’r winllan. 
Tenant 2
Os lladdwn ni hwn cawn ni’r winllan.

Iesu
Felly dyma nhw'n gafael ynddo, a’i daflu allan o'r winllan a'i ladd. 

Felly, beth fydd y dyn biau'r winllan yn ei wneud i'r tenantiaid pan ddaw yn ôl?

Person 1
Bydd yn cosbi’r cnafon drwg a’u lladd nhw! 
Person 2`
Wedyn bydd yn gosod y winllan ar rent i denantiaid newydd, fydd yn barod i roi ei siâr o'r ffrwythau iddo bob tymor.
Iesu
Ydych chi erioed wedi darllen yn yr ysgrifau sanctaidd:
Salmydd
Mae'r garreg wrthododd yr adeiladwyr wedi cael ei gwneud yn garreg sylfaen; yr Arglwydd wnaeth hyn, ac mae'r peth yn rhyfeddol yn ein golwg?

Iesu
Hyn dw i'n ei ddweud: fod y breintiau o fod dan deyrnasiad Duw yn cael eu cymryd oddi arnoch chi a'u rhoi i bobl fydd yn dangos ei ffrwyth yn eu bywydau. Bydd pwy bynnag sy'n baglu ar y garreg yma yn dryllio'n ddarnau, a bydd pwy bynnag mae’r garreg yn syrthio arno yn cael ei fathru." 
Llefarydd
Pan glywodd y prif offeiriaid a'r Phariseaid straeon Iesu, roedden nhw’n gwybod yn iawn ei fod yn sôn amdanyn nhw. Roedden nhw eisiau ei arestio, ond roedd ofn y dyrfa arnyn nhw, am fod y bobl yn credu ei fod yn broffwyd.

